
 
1.2.12  
Impp. Valentinianus et Marcianus AA. Palladio pp. 
  

Privilegia, quae generalibus constitutionibus 
universis sacrosanctis ecclesiis orthodoxae religionis 
retro principes praestiterunt, firma et illibata in 
perpetuum decernimus custodiri. 
1 ¶ Omnes sane pragmaticas 
sanctiones, quae contra canones ecclesiasticos 
interventu gratiae et ambitionis elicitae sunt, 
robore suo et firmitate vacuatas cessare praecipimus. 
2 ¶ Et quia humanitatis nostrae est prospicere 
egenis ac dare operam, ut pauperibus alimenta non 
desint, salaria etiam, quae sacrosanctis ecclesiis in 
diversis speciebus de publico hactenus ministrata 
sunt, iubemus nunc quoque inconcussa et a nullo 
prorsus imminuta praestari liberalitatique huic promptissimae 
perpetuam tribuimus firmitatem.  
 
D. pridie id. Nov. Constantinopoli Marciano A. cons.        [a. 451]

1.2.13  
Idem A A. Palladio pp.  
 

Generali lege sancimus, 
sive vidua sive diaconissa vel virgo deo dicata 
vel sanctimonialis mulier, sive quocumque alio 
nomine religiosi honoris vel dignitatis femina nuncupatur, 
testamento vel codicillo suo, quod tamen 
alia omni iuris ratione munitum sit, ecclesiae vel 
martyrio vel clerico vel monacho vel pauperibus aliquid 
vel ex integro vel ex parte in quacumque re 
vel specie credidit seu crediderit relinquendum, id 
modis omnibus ratum firmumque consistat, sive hoc 
institutione sive substitutione seu legato aut fideicommisso 
per universitatem seu speciali, sive scripta 
sive non scripta voluntate fuerit derelictum: omni in 
posterum in huiusmodi negotiis ambiguitate submota. 
 
D. X k. Mai. Constantinopoli Valentiniano VIII et Anthemio conss. [a. 455]


